
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
স্বর্গ হইতে বিদায়



দূরস্বপ্নসম—যবে কোনাে অর্দ্ধরাতে

সহসা হেরিব জাগি’ নির্ম্মল শয্যাতে

পড়েছে চন্দ্রের আলাে, নিদ্রিতা প্রেয়সী,

লুষ্ঠিত শিথিল বাহু, পড়িয়াছে খসি’

গ্রন্থি সরমের;—মৃদু সােহাগচুম্বনে

সচকিতে জাগি উঠি গাঢ় আলিঙ্গনে

লতাইবে বক্ষে মাের-দক্ষিণ অনিল

আনিবে ফুলের গন্ধ, জাগ্রত কোকিল

গাহিবে সুদূর শাখে।
অয়ি দীনহীনা,

অশ্রুআঁখি দুঃখাতুরা জননী মলিনা,

অয়ি মর্ত্তাভূমি! আজি বহুদিন পরে

কাঁদিয়া উঠেছে মাের চিত্ত তাের তরে।

যেমনি বিদায়দুঃখে শুষ্ক দুই চোখ

অশ্রুতে পূরিল—অমনি এ স্বর্গলােক

অলস কল্পনাপ্রায় কোথায় মিলালাে

ছায়াচ্ছবি! তব নীলাকাশ, তব আলো,

তব জনপূর্ণ লােকালয়—সিন্ধুতীরে

সুদীর্ঘ বালুকাতট, নীল গিরিশিরে

শুভ্রহিমরেখা, তরুশ্রেণীর মাঝারে

নিঃশব্দ অরুণােদয়, শূন্যনদীপারে

অবনতমুখী সন্ধ্যা,—বিন্দু অশ্রুজলে

